
Televisyen merupakan salah satu media massa yang cukup popular sejak
dari awal zaman kemunculannya. Kemajuan era teknologi pada hari ini
turut menyumbang kepada industri penyiaran televisyen negara. Kini
televisyen bukan sahaja dijadikan sebagai alat untuk mendapatkan hiburan
semata-mata, malahan ia juga membawa mesej sosial yang terkandung
dalam rancangan televisyen yang disiarkan. Kemunculan pelbagai bentuk
rancangan televisyen telah berjaya menarik minat dan perhatian
masyarakat termasuklah kanak-kanak. Kesan daripada sambutan yang
cukup menggalakkan ini juga telah membuatkan penggiat industri turut
berlumba-lumba menerbitkan pelbagai jenis “genre” rancangan untuk
menarik minat penonton tanpa memikirkan kesan baik atau buruk yang
bakal diterima oleh ahli masyarakat. Penyelidikan ini mempunyai lima
objektif utama yang telah diketengahkan iaitu mengkaji tahap kesedaran
ibu bapa dan penjaga terhadap isi kandungan rancangan televisyen yang
ditonton oleh kanak-kanak, faktor pembentukan tingkah laku keganasan
kanak-kanak, kesan pembentukan tingkah laku kegasan kanak-kanak,
hubungan tahap kesedaran ibu bapa dan penjaga terhadap kesan tingkah
laku keganasan kanak-kanak dan yang terakhir sekali ialah hubungan di
antara faktor pembentukan tingkah laku keganasan kanak-kanak dan
kesan pembentukan keganasan kanak-kanak. Hasil dapatan penyelidikan
ini menunjukkan responden memiliki tahap kesedaran yang tinggi terhadap
isi kandungan rancangan televisyen yang dipertontonkan kepada kanak-
kanak. Kaedah pengumpulan data bagi penyelidikan ini pula menggunakan
kuantitatif secara tinjauan dengan menggunakan borang soal selidik yang
telah diedarkan kepada 300 orang responden. Responden yang terpilih
pula adalah melalui persampelan bertujuan yang terdiri daripada ibu bapa
dan penjaga di kalangan kakitangan KPWKM, Putrajaya dan JKM Kuala



Lumpur. Borang soal selidik yang mengandungi data responden telah
dianalisis dengan menggunakan perisian Statistical Package for Social
Science (SPSS) versi 22. Prosedur yang terlibat dalam menganalisis data
ialah statistik deskriptif yang melibatkan kekerapan, peratus,min dan
sisihan piawai. Selain itu juga sela kelas bagi menguiji tahap kesedaran ibu
bapa dan penjaga juga turut dikaji. Disamping itu, ujian kolerasi juga turut
dibuat bagi menguji perhubungan di antara pembolehubah utama dalam
penyelidikan ini. Hasil dapatan menunjukkan terdapat hubungan positif
yang sangat lemah antara tahap kesedaran ibu bapa dan penjaga terhadap
isi  kandungan rancangan dan kesan pembentukkan tingkah laku
keganasan kanak-kanak. Bagaimanapun hubungan ini adalah signifikan
dan menunjukkan apabila bertambah tahap kesedaran ibu bapa dan
penjaga terhadap isi kandungan rancangan televisyen maka kesan
pembentukan tingkah laku keganasan akan berlaku.

Television has become one of the most popular forms of mass media since
its invention. The advancement of the technology era today has also
contribute towards national television broadcast industry. Nowadays,
television is not only as a medium for entertainment, but it is also play a role
in spreading social messages embedded within broadcast television
programs. The emergence of various forms of television program has
successfully attracted the attention and interest of all walks of life including
children. The implication of this encouraging responses caused a rivalry
between those who involved in broadcasting industry by publishing various
genre television program to attract audiences interest without thinking of it's
bad and good effects that may impact the society. This research have five
main objectives which have been highlighted, such as to recognise the level
of awareness in parents and guardians on the content of the television
shows for children, factors influence the formation of violent behaviour
among children, the implication of violent behaviour formation among
children, the relationship between parents and guardian’s level of
awareness with the implication of violent behaviour formation among
children and the relationship between the factor of the violent behaviour
formation among children. Data collection method for this research is
quantitative survey using questionnaires which were distributed to 300
respondents. Respondents are comprised of staff from KPWKM, Putrajaya
and JKM Kuala Lumpur. Questionnaire with respondent’s data have been
analysed with Statistical Package for Social Science (SPSS) version 22
software. The procedures involved in data analysis such as descriptive
statistic that involved with frequency, percentage, min and standard
deviation (SD). The results of finding show that there is a very weak
positive relation between parents and guardian’s awareness of the



program’'s contents with the implication of violent behavioural formation in
children. However, there is significant relation and it shows if the level of
parental and guardian awareness on the content of television programs
increases then it will increase the chances of violent behaviour formation.
Other than that, interval class required in order to test the parents and
guardian’s level of awareness. In addition, the test of tolerance was made
in order to analyse the relationship between the main variables in this
research. The results show that there is a very weak positive correlation
between parents and guardian’s awareness of the program’s contents with
the implication of violent behavioural formation in children. However, there
is significant relationship and it shows if the level of parental and guardian
awareness on the content of television programs increases then it will
increase the chances of violent behaviour formation.

BAB 1

PENDAHULUAN

Bab ini akan menerangkan secara lebih terperinci berkaitan dengan tajuk
yang dibincangkan iaitu hubungan kesedaran ibu bapa dan penjaga
terhadap kandungan rancangan televisyen dan kesannya ke atas
pembentukan tingkah laku keganasan kanak-kanak dikalangan ibu bapa dan
penjaga yang bekerja di Kementerian Pembangunan Wanita, Keluarga dan
Masyarakat Putrajaya dan Jabatan Kebajikan Masyarakat Kuala Lumpur.
Seterusnya, ia juga akan menerangkan tentang perkembangan revolusi dan
perkembangan televisyen di Malaysia. Turut dibincangkan juga ialah latar
belakang kajian, penyataan masalah, persoalan kajian, objektif kajian,
kepentingan kajian, skop kajian, limitasi kajian, takrifan konsep dan penutup.

1.1 Latar Belakang Kajian

Pembangunan yang dikecapi oleh Malaysia telah membawa masyarakat
pada zaman globalisasi ini untuk menikmati kemajuan teknologi yang
dimiliki. Televisyen telah bermula dengan suatu inovasi teknologi dan
kemudian berkembang secara perlahan-lahan menjadi suatu fenomena
sebagai keperluan kepada kehidupan seharian. Ini adalah kerana, televisyen
bukan sahaja merupakan satu alat teknologi yang menyajikan bahan
hiburan, malahan juga membawa mesej sosial yang terjalin di dalam isi
kandungan rancangan televisyen. Kemunculan pelbagai bentuk rancangan
televisyen telah menunjukkan kejayaan dalam menarik minat dan perhatian
pelbagai lapisan umur masyarakat.

Oleh sebab itu, penyelidik ingin membuat satu penyelidikan tentang apakah
tanggapan serta hubungan kesedaran ibu bapa penjaga terhadap
pendedahan isi kandungan rancangan televisyen dan impaknya ke atas
pembentukan tingkah laku keganasan kanak-kanak. Isu yang diperkatakan
ini adalah berikutan kemunculan beberapa rancangan televisyen yang gemar
ditonton oleh kanak-kanak yang mampu memberikan sama ada kesan yang
negatif atau positif kepada kanak-kanak.

Dengan penerimaan yang cukup hebat dari kalangan kanak-kanak berserta
sokongan daripada ibu bapa, maka tidak hairanlah semua stesen televisyen
di Malaysia kini berlumba-lumba dalam mewujudkan pelbagai jenis
rancangan televisyen bagi menarik minat masyarakat untuk menonton.
Menurut Rose (2001), setiap rancangan yang disiarkan di kaca televisyen
telah memberikan pengaruh yang besar kepada penonton. Kanak-kanak
yang sentiasa duduk di hadapan televisyen juga akan lebih mudah
dipengaruhi oleh isi kandungan yang disiarkan dalam sesebuah rancangan
yang disiarkan di kaca televisyen.



Selain itu juga faktor utama yang menarik masyarakat untuk menonton
rancangan televisyen yang ditayangkan adalah kerana ia menghidangkan
kepelbagaian jenis rancangan untuk segenap lapisan masyarakat tidak
mengira umur; dari kanak-kanak hinggalah ke warga emas. Namun begitu,
persoalannya adalah adakah jenis rancangan televisyen yang disajikan
dapat memberi manfaat kepada masyarakat yang menonton, terutamanya
kanak-kanak? Ini adalah kerana sekiranya kanak-kanak banyak terdedah
kepada rancangan yang berunsurkan elemen dewasa, ia secara tidak
langsung akan mendewasakan kanak-kanak sebelum dari waktunya. Lebih
memburukkan keadaan lagi, sesetengah rancangan televisyen yang
disiarkan mengandungi unsur-unsur keganasan yang mampu memberi
kesan kepada perkembangan fizikal dan emosi mereka.

Penyelidik tertarik untuk menjalankan penyelidikan ke atas isi kandungan
rancangan televisyen dan kesannya terhadap kanak-kanak. Ini kerana pada
hari ini, kanak-kanak sering disajikan dengan elemen keganasan melalui
beberapa bentuk media di dalam kehidupan seharian mereka. Oleh yang
demikian, elemen ini mampu untuk mempengaruhi pembentukan tingkah
laku kanak-kanak. Menurut Baran & Davis yang memetik dari sebuah buku
berjudul Communication Yearbook 29 tulisan Kalbfleisch (2005), televisyen
boleh diibaratkan sebagai satu “tingkap awal” yang membolehkan kanak-
kanak melihat dunia luar sebelum mereka mengharunginya melalui
kehidupan seharian.

Tambahan pula pada masa sekarang, mempunyai televisyen lebih dari satu
unit bukanlah merupakan suatu perkara yang asing terutamanya bagi
masyarakat yang menetap di kawasan bandar-bandar besar. Ruang tamu,
bilik tidur dan dapur merupakan antara ruang yang menjadi pilihan untuk
diletakkan sebuah televisyen bagi memenuhi keperluan dan kegunaan yang
berbeza. Jika dibandingkan dengan medium massa yang lain seperti radio
dan internet, televisyen merupakan satu medium yang mudah diakses oleh
rakyat Malaysia dari segi untuk mendapatkan liputan dan siaran serta
keupayaannya untuk memberikan segala kemudahan yang diingini oleh
masyarakat. Kemudahan ini nyata lebih memudahkan proses kanak-kanak
untuk dipengaruh dan terpengaruh dengan isi kandungan rancangan
televisyen yang mana ia akan mempengaruhi perilaku ganas kanak-kanak
secara tidak langsung.

Menurut Fisch (2004), jika kanak-kanak gemar menonton rancangan seperti
Mr Rogers’ Neighborhood, ia dapat memberi kesan yang positif kepada
perkembangan kanak-kanak. Sebagai contoh, kanak-kanak akan lebih
bekerjasama, berkeinginan untuk mempelajari kemahiran serta lebih
melibatkan diri dengan masyarakat sekeliling. Kenyataan ini nyata tidak
dapat disangkalkan lagi kerana masyarakat sememangnya banyak belajar
dan memperoleh maklumat melalui rancangan televisyen yang ditayangkan
kepada mereka. Namun begitu, terdapat juga pengaruh negatif yang boleh
terpalit kepada masyarakat sementelah mereka menonton rancangan-

rancangan yang mengandungi elemen-elemen yang kurang sesuai dengan
budaya, keperibadian serta pegangan seseorang. Pelbagai jenis rancangan
televisyen yang mampu meninggalkan kesan yang berbeza kepada
penonton lantas membentuk konsep dan pemikiran yang berlainan
bergantung kepada seseorang individu tersebut.

Seperti yang pernah dinyatakan sebelum ini, pengisian sesebuah rancangan
televisyen mampu untuk mempengaruhi pemikiran penonton lebih-lebih lagi
kanak-kanak yang belum mampu untuk berfikir secara waras dan matang.
Tanpa kita sedari, tayangan aksi yang berpaksikan keganasan ini telah
memberi kesan terhadap tingkah laku yang dipamerkan oleh sekumpulan
kanak-kanak yang nyata terpengaruh dengan unsur-unsur negatif tersebut.
Oleh itu, saringan terhadap kualiti penyiaran rancangan televisyen adalah
amatlah penting agar kanak-kanak boleh mendapat manfaat daripadanya.
Menurut Orestes (2002), keganasan yang ditayangkan melalui media
merupakan salah satu punca utama yang akan mengancam keharmonian
sesebuah keluarga.

Sebagai contoh, rancangan kartun ‘Tom & Jerry’ yang memaparkan dua
watak utama iaitu seekor kucing yang bernama ‘Jerry’ dan seekor tikus yang
diberi nama ‘Tom’ yang sering bertelagah setiap kali berjumpa; tanpa
mengira masa dan tempat. Mungkin bagi kanak-kanak, ianya hanya sekadar
hiburan dan keseronokan semata-mata. Namun begitu, tanpa masyarakat
sedari, rancangan animasi kartun sebegitu mampu memberikan kesan yang
negatif kepada perilaku kanak-kanak sekiranya dibiarkan menontonnya
tanpa bimbingan daripada ibu bapa mahupun penjaga.

1.2 Penyataan Masalah

Jika dilihat masalah yang melanda masyarakat pada hari ini,
kebanyakkannya berpunca daripada isi kandungan negatif yang
ditayangkan melalui kaca televisyen. Penayangan isi kandungan rancangan
televisyen yang berunsurkan keganasan tanpa dikawal ini telah
meninggalkan kesan serta impak yang sangat mendalam khususnya kepada
kanak-kanak di dalam kehidupan mereka. Tayangan yang dipertontonkan
kepada kanak-kanak pada masa kini adalah amat berbeza dengan apa yang
pernah ditayangkan oleh stesen-stesen penyiaran kepada masyarakat
beberapa dekad yang lalu. Perbezaan tersebut dapat dilihat bila mana aksi
mahupun grafik yang memaparkan intimasi seksual dan keganasan kurang
ditunjukkan kepada penonton pada masa dahulu. Namun, seperti yang
dapat dilihat pada hari ini, aksi mahupun grafik yang berunsurkan intimasi
seksual dan keganasan dapat dilihat hampir setiap masa di kaca televisyen.
Oleh itu, beberapa penyelidik mendapati bahawa pendedahan yang kerap
terhadap elemen-elemen sebegini mampu membuatkan kanak-kanak hilang
sensitiviti terhadapnya dan membuatkan mereka bertindak ganas (Block,
2010).



Tambah Block lagi, penonton mampu mempelajari dan mengaitkan diri
mereka dengan sesuatu karakter, seperti baik atau jahat. Semakin menarik
karakter tersebut di mata kanak-kanak itu, semakin mudah untuk kanak-
kanak dipengaruhi. Lantas itu, ia mampu memberikan kesan seperti
mengurangkan keupayaan kanak-kanak untuk menahan diri mereka dari
bertindak secara impulsif. Selain itu, penonton akan turut memilih untuk
hanya menjadi pemerhati apabila berlakunya sesuatu situasi yang
memudaratkan. Tayangan media berunsurkan elemen negatif ini juga
mampu melahirkan ketakutan yang mana ia akan menyebabkan seseorang
itu mengelak dari melalui sesebuah kawasan mahupun individu yang disyaki
mampu menyakiti penonton. Ini boleh menyebabkan mereka mengalami
masalah tekanan perasaan, depresi dan kebimbangan melampau.

Timbang tara atau kawalan adalah perlu sekiranya ibu bapa dan penjaga
ingin mengawal dan menepis kesan negatif isi kandungan rancangan
televisyen yang akan memberikan kesan tidak baik terhadap kanak-kanak.
Terdapat dua cara untuk menimbang tara iaitu mengehadkan (restrictive)
dan menimbang tara secara aktif (active mediation). Kaedah mengehadkan
(restrictive) seperti yang dijelaskan oleh Fikkers, Piotrowski, & Valkenburg
(2017) adalah apabila ibu bapa dan penjaga akan menetapkan peraturan
dengan menetapkan jumlah masa yang boleh diluangkan di hadapan
teknologi yang menayangkan media serta mengawal dan meneliti isi
kandungan sesebuah rancangan yang disiarkan.

Manakala kaedah menimbang tara secara aktif (active mediation) pula di
adaptasikan apabila ibu bapa dan penjaga akan berbincang bersama-sama
anak-anak mereka akan keupayaan untuk menerima dan memahami realiti
keganasan di dalam media dalam membantu membuatkan kanak-kanak
lebih memahami situasi berkaitan media pada masa kini dan menjadikan
kanak-kanak lebih kritikal dalam mengenal pasti kesesuaian isi kandungan
sesebuah rancangan itu dengan tahap umur mereka

Menurut satu laporan oleh Australian Council on Children and the Media for
the Australian Research Alliance for Children and Youth (2011) berkaitan
televisyen dan kanak-kanak, ibu bapa dan penjaga seharusnya perlu tahu
akan keperluan perkembangan kanak-kanak. Ini termasuklah mengenalpasti
isi kandungan rancangan yang dipaparkan di kaca televisyen agar ia tidak
menggangu perkembangan anak-anak mereka. Selain itu, ibu bapa dan
penjaga memainkan peranan dalam menentukan baik atau buruk isi
kandungan sesuatu rancangan itu berdasarkan pegangan yang dipegang
oleh para ibu bapa. Ibu bapa dan penjaga juga hendaklah memahami impak
psikologikal yang mampu terserlah melalui media massa pada hari ini. Oleh
itu, adalah amat penting bagi setiap ibu bapa untuk sedar akan kepelbagaian
isi kandungan rancangan televisyen yang dipertontonkan kepada kanak-
kanak.



Menurut Azmie (2008), sikap sambil lewa dan keterbukaan dalam mengawal
unsur keganasan sesuatu rancangan televisyen yang ditonton telah menjadi
salah satu punca utama kepada perilaku berunsurkan keganasan dan
jenayah yang semakin meningkat dikalangan masyarakat pada hari ini
termasuklah kanak-kanak.

Menurut Miron yang memetik dari karya Downing (2004) menyatakan
bahawa televisyen adalah media massa yang memiliki suatu daya tarikan
dan kebolehcapaian yang begitu unik. Isi kandungan rancangan televisyen
yang berunsurkan keganasan mampu mempengaruhi masyarakat tanpa
mengira lapisan masyarakat yang terdiri daripada golongan kanak-kanak
sehinggalah golongan warga emas. Selain itu juga, terdapat segelintir kanak-
kanak yang sudah tahu bagaimana untuk menipu dan mengejek kawan-
kawan mereka serta meniru aksi-aksi yang yang ditayangkan melalui
rancangan yang dipaparkan di kaca televisyen. Menurut Atkin (seperti yang
dipetik oleh Liebert, 2011), kanak-kanak pada masa kini meluangkan masa
yang panjang untuk menonton televisyen berbanding masa yang
diperuntukkan untuk rehat atau tidur. Ini bermakna, semakin kerap
seseorang kanak-kanak itu menonton rancangan televisyen yang
berunsurkan unsur negatif dan menjurus ke arah keburukan, akan semakin
mudahlah kanak-kanak itu untuk menerima dan menyerap perlakuan negatif
yang dipaparkan di kaca televisyen.

Hubung kait antara kesan menonton isi kandungan rancangan televisyen
yang mengandungi unsur negatif dengan tingkah laku keganasan kanak-
kanak juga boleh dilihat dari pelbagai aspek. Menurut Anderson (2002),
General Aggression Model (GAM) menunjukkan bahawa kekerapan
pendedahan rancangan televisyen yang memaparkan unsur keganasan
mampu untuk mendorong dan menggalakkan cara berfikir serta tingkah laku
yang ganas oleh kanak-kanak. Hasilnya, kanak-kanak yang masih belum
tahu untuk menilai baik buruk sesuatu rancangan yang ditayangkan ini akan
meniru bulat-bulat apa-apa aksi yang telah mereka tonton.

Selain itu juga, masyarakat dan kanak-kanak yang selalu didedahkan
dengan rancangan televisyen yang mempunyai unsur negatif dan keganasan
dalam kehidupan seharian mereka mempunyai pendekatan yang berbeza
dalam membawa diri mereka di samping masyarakat berbanding dengan
kanak-kanak yang terpelihara perilakunya bila mana mereka tidak
didedahkan atau terdedah dengan media yang mengandungi unsur-unsur
kurang disenangi ramai ini. Ini dapat dilihat sekiranya situasi ini diperhati dan
dikaji secara mendalam (Congressional Public Health Summit, 2000).

Menurut Azizi Yahaya (2005), adegan-adegan ganas dan tidak bermoral
yang ditayangkan melalui televisyen mahupun filem ini nyata menyumbang
kepada peningkatan kadar jenayah serta kemorosotan dan kerosakan akhlak
masyarakat terutamanya kanak-kanak sementelah mereka dipertontonkan

karya sedemikian rupa. Justeru itu, rancangan-rancangan animasi yang
mengandungi adegan berunsur keganasan adalah tidak sesuai untuk
digunakan sebagai hiburan kepada kanak-kanak kerana ia mampu mampu
mengganggu perkembangan cara hidup dan tingkah laku kanak-kanak.
Seharusnya, elemen-elemen negatif ini perlu sentiasa dipantau dan tidak
dipertontonkan  kepada anak-anak ini supaya mereka @ tidak
mempraktikkannya di dunia realiti.

1.3 Persoalan Kajian

Justeru itu, persoalan-persoalan yang boleh ditimbulkan berdasarkan
senario yang dinyatakan ialah:

1. Apakah hubungan kesedaran ibu bapa / penjaga terhadap isi
kandungan rancangan televisyen yang ditonton oleh kanak-kanak?
Apakah faktor pembentukan tingkah laku keganasan kanak-kanak?
Apakah kesan pembentukan tingkah laku keganasan kanak-kanak?
Apakah hubungkait di antara hubungan kesedaran ibu bapa / penjaga
terhadap isi kandungan rancangan televisyen yang ditonton oleh
kanak-kanak dengan faktor pembentukan tingkah laku keganasan
kanak-kanak?
5. Apakah hubungkait faktor pembentukan tingkah laku keganasan
kanak-kanak dengan kesan pembetukan tingkah laku keganasan
kanak-kanak?

BN

1.4 Objektif Kajian
1.41  Objektif Umum

Objektif umum penyelidikan ini adalah untuk mengkaji hubungan kesedaran
ibu bapa dan penjaga terhadap rancangan televisyen yang disiarkan dan
kesannya ke atas pembentukan tingkah laku keganasan kanak-kanak.

1.4.2  Objektif Khusus

1.  Untuk menganalisis hubungan kesedaran ibu bapa / penjaga
terhadap isi kandungan rancangan televisyen yang ditonton oleh
kanak-kanak.

2. Untuk mengenalpasti faktor pembentukan tingkah laku keganasan
kanak-kanak.

3. Untuk mengkaji kesan pembentukan tingkah laku keganasan kanak-
kanak.

4. Untuk melihat hubungkait di antara hubungan kesedaran ibu bapa /
penjaga terhadap isi kandungan dalam rancangan televisyen yang

ditonton oleh kanak-kanak dengan faktor pembentukan tingkah laku
keganasan kanak-kanak.

5. Untuk mengetahui hubungkait faktor pembentukan minda kanak-
kanak dengan kesan pembetukan tingkah laku keganasan kanak-
kanak?

1.5 Kepentingan Kajian

Penyelidikan ini diharap dapat memberikan gambaran bahawa betapa
penting dan seriusnya kesan pengaruh rancangan televisyen kepada kanak-
kanak. Selain itu juga, diharapkan agar hasil penyelidikan ini mampu
menyumbang kepada pemegang dasar & polisi, ibu bapa dan penjaga
termasuk ahli masyarakat serta sumbangan kepada ilmu.

Sumbangan Kepada Pemegang Dasar & Polisi - Penyelidik juga berharap
agar hasil dapatan penyelidikan ini mampu memberikan gambaran dan garis
panduan kepada pemegang dasar dan polisi bagi mengawal pengamal
media khususnya pengamal bidang penyiaran agar dapat menghasilkan
rancangan televisyen yang lebih berkualiti dan memenuhi norma-norma
kehidupan budaya. Ini adalah kerana kesan pengaruh rancangan televisyen
adalah sangat kuat dan mudah untuk mempengaruhi pembentukan tingkah
laku keganasan kanak-kanak. Sebagai contoh, kanak-kanak boleh
terpengaruh melalui gambaran cara hidup dan cara berkomunikasi yang
dipaparkan oleh rancangan televisyen terbabit. Selain itu, ia juga boleh turut
memberi kesan terhadap proses pembelajaran kanak-kanak sementelah
mereka menonton rancangan tersebut. Ini dapat dibuktikan melalui cara
pemakaian mereka yang mana kanak-kanak akan meniru gaya fesyen
adiwira dan watak kegemaran mereka seperti Ultraman, Barbie dan
beberapa watak yang lain.

Sumbangan kepada lbu Bapa / Penjaga dan Ahli Masyarakat -
Penyelidikan ini penting kepada ibu bapa dan penjaga kerana melalui hasil
dapatan penyelidikan ini, ia mampu memberi gambaran faktor-faktor yang
boleh mempengaruhi pembentukan tingkah laku keganasan kanak-kanak
melalui tontonan rancangan televisyen yang ditayangkan. Adalah
diharapkan bahawa melalui hasil dapatan penyelidikan ini, ibu bapa dan
penjaga seharusnya serta dapat memberikan sepenuh perhatian dan
memantau jenis-jenis rancangan yang ditayangkan di kaca televisyen agar
dapat membimbing kanak-kanak dari terjerumus ke arah yang negatif.

Hasil dapatan penyelidikan ini juga amat penting kepada ahli masyarakat
yang lain kerana ia akan dapat memberi kesedaran tentang betapa
seriusnya pengaruh rancangan televisyen kepada pembentukan tingkah laku
keganasan kanak-kanak. Kanak-kanak adalah pewaris kepada tampuk
kepimpinan negara pada masa hadapan. Selaras dengan itu, untuk



melahirkan masyarakat yang cemerlang, ia seharusnya bermula sejak dari
kecil lagi. Sebagai ahli dalam masyarakat, kita seharusnya saling ingat-
mengingati akan pentingnya pengawasan dan tapisan rancangan televisyen
yang boleh dipertontonkan kepada kanak-kanak. Ini adatah-supaya kanak-
kanak tidak akan menjadi lebih mudah terpengaruh dengan unsur-unsur
negatif yang dipaparkan di kaca televisyen.

Sumbangan Kepada limu — Berdasarkan sorotan literatur yang dijalankan,
kebanyakan penyelidikan yang berkaitan dengan keganasan media dalam
mempengaruhi pembentukan tingkahlaku penonton. Kebanyakkan penyelidik
hanya menjurus kepada remaja yang berumur 12 tahun dan ke atas.
Walaupun ada juga penyelidik yang menjalankan kajian media dan
keganasan terhadap kanak-kanak ia tidaklah sebanyak kajian yang dibuat ke
atas remaja, ini mungkin di sebabkan kesukaran untuk mencari responden.

Oleh sebab itu, hasil penyelidikan ini diharapkan mampu untuk membantu
penyelidik-penyelidik pada masa hadapan bagi memberi gambaran tentang
tajuk penyelidikan yang bakal dijalankan kelak. Selain dari itu, kekurangan
penyelidikan berkaitan media, keganasan, pembentukan tingkah laku dan
kanak-kanak dalam bahasa melayu amat kurang dijalankan di negara ini
berbanding bahasa inggeris dan penyelidikan dari luar negara.

1.6 Skop Kajian

Penyelidikan ini akan memberi fokus kepada hubungan kesedaran ibu bapa
dan penjaga terhadap isi kandungan rancangan televisyen dan kesannya ke
atas pembentukan tingkah laku keganasan kanak-kanak. Antara yang akan
dikaji adalah hubungan kesedaran ibu bapa dan penjaga terhadap isi
kandungan dan elemen yang terkandung dalam rancangan televisyen
kanak-kanak yang ditonton. Selain itu juga, apakah faktor pembentukan
tingkah laku keganasan terhadap kanak-kanak melalui isi kandungan
rancangan televisyen turut akan dikaji. Perubahan sikap (kesan) keganasan
kanak-kanak yang ditunjukkan selepas menonton sesuatu rancangan
televisyen.

Antara pemboleh ubah-pemboleh ubah lain yang mungkin terlibat dalam
penyelidikan ini adalah faktor demografi, ciri-ciri tingkahlaku keganasan yang
dipengaruhi oleh isi kandungan rancangan televisyen serta perbezaan
tingkah laku keganasan dan tidak ganas.

1.7 Limitasi Kajian

Penyelidikan berkaitan dengan hubungan kesedaran ibu bapa dan penjaga
terhadap isi kandungan rancangan televisyen dan kesannya ke atas



pembentukan tingkah laku keganasan kanak-kanak ini dijalankan secara
tinjauan (survei) dengan menggunakan borang soal selidik ke atas sampel
ibu bapa dan penjaga yang dipilih. Menurut Babbie (2001), penggunaan
kaedah tinjauan adalah satu cara pengumpulan data yang dianggap terbaik
dalam sesuatu kajian sains sosial kerana kaedah ini berupaya memberikan
penjelasan dan statistik yang tepat untuk mewakili satu populasi yang besar.

Borang soal selidik yang diberikan kepada sampel ibu bapa dan penjaga ini
bertujuan untuk mendapatkan maklumat tentang persepsi dan tanggapan ibu
bapa dan penjaga akan kesedaran mereka terhadap isi kandungan
rancangan televisyen yang ditonton oleh anak-anak mereka. Selain itu juga,
penyelidik turut mengkaji respon daripada para ibu bapa dan penjaga yang
terpilih berkaitan faktor yang membentuk perilaku keganasan yang
ditunjukkan oleh kanak-kanak selepas mereka menonton suatu rancangan
televisyen serta kesan yang dapat dilihat terhadap responden yang terdiri
daripada ibu bapa dan penjaga yang memiliki kanak-kanak berumur diantara
lima hingga 12 tahun memandangkan pada usia sebegini mereka masih lagi
tidak mampu untuk berfikir secara matang tanpa pengawasan dari mereka
yang lebih dewasa.

Penyelidik juga akan menjalankan penyelidikan ini dengan memberi
tumpuan kepada ibu bapa dan penjaga yang bekerja di Kementerian
Pembagunan Wanita, Keluarga dan Masyarakat, Putrajaya dan Jabatan
Kebajikan Masyarakat, Kuala lumpur. Jumlah responden yang dipilih adalah
seramai 300 orang. Responden tidak dihadkan kepada usia, jantina,
bangsa, agama mahupun kedudukan. Penyelidikan ini juga tidak terhad
kepada satu rancangan televisyen sahaja kerana ia turut meliputi semua
rancangan televisyen yang ditonton oleh kanak-kanak di bawah para jagaan
responden.

Pemilihan responden yang terdiri daripada ibu bapa dan penjaga yang
bekerja di Kementerian Pembagunan Wanita, Keluarga dan Masyarakat,
Putrajaya dan Jabatan Kebajikan Masyarakat, Kuala lumpur kerana kanak-
kanak adalah merupakan salah satu kumpulan sasar yang diletakkan di
bawah kementerian ini. Kementerian ini juga merupakan kementerian yang
banyak memberi pendedahan seperti kursus keibubapaan dan keluarga
kepada kakitangan. Ini secara tidak langsung membantu penyelidik untuk
menerangkan kepada responden tentang objektif yang cuba dicapai melalui
objektif penyelidikan ini.

1.8 Definisi Takrifan

Bahagian ini akan memberikan penerangan berkaitan beberapa istilah atau
perkataan yang kerap digunakan di dalam penulisan penyelidikan ini.
Penerangan ini bertujuan supaya pembaca akan dapat lebih memahami
tentang apa yang cuba disampaikan oleh penyelidik.

1.8.1 Keganasan & Rancangan Televisyen Keganasan

Menurut Kamus Dewan Edisi Keempat (2005), terma ‘keganasan’ membawa
maksud liar dan suka menyerang, membunuh, mengamuk dan sebagainya.
Terma ini turut lebih ke arah merosakkan harta benda atau mencederakan
seseorang.

Manakala Kamus Inggeris-Melayu Dewan (2002) mendefinisikan terma
‘violence’ atau ‘keganasan’ sebagai suatu perbuatan ganas secara fizikal
yang akan menyebabkan kecederaan anggota badan atau harta atau akan
menjejaskan hak kebebasan individu secara paksa. Ini termasuk perkara
yang menyentuh emosi bila mana ia dibangkitkan melalui sebarang
perbuatan mahupun kata-kata yang dilemparkan. Selain itu, keganasan yang
dimaksudkan juga boleh ditafsirkan dalam bentuk hak dan kata-kata.

Pelbagai definisi diberikan kepada maksud “Rancangan Televisyen
Keganasan”. Kebanyakkan pengamal media dan ahli psikologi
mendefinasikan rancangan keganasan sebagai sebuah rancangan yang
menayangkan corak tingkahlaku yang bertujuan membinasakan dan
mencederakan orang lain, objek-objek tertentu atau diri sendiri (Rosly,

1.8.2 Pengaruh Televisyen

Terma ‘pengaruh televisyen’ boleh didefinisikan sebagai salah satu cara di
mana kanak-kanak berupaya untuk menjadi agresif atau ganas melalui
tontonan rancangan yang dipaparkan di kaca televisyen (Carlsson & von
Feilitzen, 1998; Huston & Wright, 1998; Parke & Slaby, 1983).

Manakala menurut Marican dan Mohammad (1995), pengaruh media massa
nyata menjurus kepada masalah gejala sosial masyarakat. Media massa
yang dimaksudkan adalah surat khabar, majalah, radio, televisyen dan
tayangan video. Kesemua medium media massa ini amat digemari oleh
pelbagai lapisan masyarakat terutamanya anak-anak muda.

1.8.3 Pembentukan Tingkah Laku

Kamus Dewan Edisi Keempat (2005) mendefinisikan ‘ pembentukan tingkah
laku’ sebagai pembawakan diri, perangai, tabiat yang biasa dilakukan,
perbuatan, gaya atau cara atau keadaan. Pada kebiasaannya juga, kanak-
kanak merupakan individu yang sangat mudah untuk dipengaruhi
perlakuaannya terutamanya melalui program-program yang ditayangkan di
kaca televisyen, tidak kira perjalanan cerita atau isi kandungannya, konsep
mahupun pergerakan yang dipamerkan. Menurut Perloff (1997), apabila
kanak-kanak sering menghabiskan masa dengan menonton rancangan

televisyen, kanak-kanak tersebut akan mudah terikut-ikut dengan apa yang
dipaparkan dan ini secara tidak langsung telah menjadikan media
(rancangan televisyen) sebagai guru kepada kanak-kanak.

1.8.4 Kanak-Kanak

Menurut Kamus Dewan, ‘kanak-kanak’ adalah budak perempuan atau lelaki
yang masih kecil (biasanya yang belum berumur lebih dari tujuh atau lapan
tahun). Manakala Ahmad (2006) menyatakan di dalam bukunya yang
bertajuk ‘Psikologi Kanak-Kanak’, usia kanak-kanak adalah di antara umur
dua tahun hinggalah mencapai akil baligh.

Selain itu, Eng (yang memetik daripada Akta Kanak-Kanak 2001, 2007)
menyatakan bahawa terma ‘kanak-kanak’ didefinisikan sebagai mereka yang
berumur 18 tahun dan ke bawah. Menurut Jaafar (2008) di dalam bukunya
yang bertajuk ‘Pengenalan Kepada Psikologi Kanak-Kanak dan Remaja’,
umur kanak-kanak terbahagi kepada dua peringkat. Peringkat pertama
adalah awal kanak-kanak yang bermula dari usia tiga hingga lima tahun.
Manakala peringkat kedua merupakan peringkat yang dikenali sebagai
peringkat pertengahan kanak-kanak yang bermula dari usia enam hingga
sebelas tahun (sebelum akil baligh).

1.9 Rumusan Bab

Penyelidik telah membincangkan dengan jelas berkaitan dengan Iatar
belakang penyelidikan, objektif penyelidikan, persoalan penyelidikan,
kepentingan penyelidikan, skop penyelidikan, limitasi penyelidikan dan
takrifan penyelidikan. Di dalam bab yang seterusnya, penyelidik akan
menerangkan serta mengupas tentang sorotan literatur, teori yang akan
digunakan dalam penyelidikan, kerangka konseptual penyelidikan dan juga
hipotesis penyelidikan. Dan diharapkan agar kupasan Bab 1 ini akan dapat
memberi gambaran yang jelas berkenaan dengan penyelidikan yang
dijalankan untuk bab-bab yang seterusnya.

11

